
Y Pasg: Bywyd Iesu, Y Croeshoelio a’r Atgyfodiad
 (Cofiwch bod croeso i chi addasu’r geiriau a’r dafodiaith i’ch siwtio.)

[Mae’r clip ffilm sy’n cyd-fynd â’r sgript yn para am 4.24 munud. Mae’n rhoi crynodeb o fywyd Iesu ar y ddaear, ei groeshoelio, ei farwolaeth ar y groes a’i atgyfodiad.]
· Cân/ Emyn addas.
· Rydyn ni am ddechrau ein gwasanaeth drwy ddangos clip ffilm i chi. Mae’r clip yn dangos Iesu’n cael ei groeshoelio, ac yn dod yn ôl yn fyw ar y trydydd dydd. [Dangos y ffilm]
[Dau yn siarad â’i gilydd]
Llais 1: Dw i ddim yn siŵr os dw i wedi deall be ddigwyddodd.

Llais 2: Be ti’n feddwl?

Llais 1: Os dw i wedi deall yn iawn, doedd Iesu wedi gwneud dim byd o’i le, ond eto fe gafodd ei groeshoelio.

Llais 2: Do. Ti’n iawn. Dyna be ddigwyddodd.

Llais 1: Gafodd Iesu ‘compensation?’ 

Llais 2: Eh? Be ti’n feddwl, “Gafodd Iesu  ‘compensation?’”
Llais 1: Os ydi rhywun yn y wlad yma yn mynd i’r jêl/carchar ar gam, pan mae o, neu hi’n dod allan o’r jêl, mae nhw’n cael ‘compensation’ – lot o arian – i ddweud sori, wps, fe wnaethon ni gamgymeriad yn eich cosbi chi.

Llais 2: [Ysgwyd ein ben] Diar mi! ‘Compensation’ wir! Nid mistêc oedd croeshoeliad Iesu – roedd y cyfan yn rhan o gynllun Duw.

Llais 1: Pa gynllun?

Llais 2: Sgwennwyd y geiriau yma, o lyfr Eseia, 800 o flynyddoedd cyn i Iesu Grist gael ei eni, gwranda: [Amrywiol leisiau]
· Cafodd ei ddirmygu a'i wrthod gan bobl; yn ddyn wnaeth ddiodde, yn gyfarwydd â phoen. Roedd pobl yn troi eu hwynebau i ffwrdd oddi wrtho; cafodd ei ddirmygu, a wnaethon ni mo'i werthfawrogi. 
· Ac eto, cymerodd ein hafiechydon ni arno'i hun, a diodde ein poenau ni yn ein lle. Roedden ni'n meddwl ei fod yn cael ei gosbi, a'i guro a'i gam-drin gan Dduw. 

· Do, cafodd ei anafu am ein bod ni wedi gwrthryfela, cafodd ei sathru am ein bod ni ar fai. Cafodd ei gosbi i wneud pethau'n iawn i ni; ac am iddo fe gael ei guro cawson ni ein hiacháu. 
· Dyn ni i gyd wedi crwydro fel defaid — pob un wedi mynd ei ffordd ei hun; ond mae'r ARGLWYDD wedi ei gosbi e am ein pechod ni i gyd. 
· Cafodd ei gam-drin a'i boenydio, ond wnaeth e ddweud dim; fel oen yn cael ei arwain i'r lladd-dy. 

· Cafodd ei gymryd i ffwrdd heb achos llys teg — a pwy oedd yn malio beth oedd yn digwydd iddo? Cafodd ei dorri i ffwrdd o dir y byw, a'i daro am fod fy mhobl i wedi gwrthryfela. 
·  Y bwriad oedd ei gladdu gyda throseddwyr, ond cafodd fedd un cyfoethog. Roedd wedi gweithredu'n ddi-drais, a ddim wedi twyllo neb. 

Llais 1: Gwranda’n ofalus ar yr adnod nesaf:

· Ac eto, yr ARGLWYDD wnaeth benderfynu ei gleisio, ac achosi iddo ddiodde. Wrth roi ei hun yn offrwm dros bechod, bydd yn gweld ei blant ac yn cael byw yn hir. Bydd yn cyflawni bwriadau'r ARGLWYDD. 
Llais 2: Wyt ti’n trio dweud wrtha i mai Duw a drefnodd y cyfan? 
Llais 1: Nid fi sy’n dweud... y Beibl sy’n dweud.

Llais 2: Ond pam? 

Llais 1: Mae Duw yn ein caru ni, ond mae O’n casáu pechod – y pethau drwg rydyn ni’n feddwl, ac yn ddweud, ac yn wneud. Felly gyrrodd Duw ei unig Fab, Iesu Grist i’r byd i’w gosbi  yn ein lle ni. Iesu wnaeth pethau'n iawn i ni.
Llais 2: Ond mae hynna’n newyddion ofnadwy. Rwyt ti’n dweud mai fy mai i oedd o fod Iesu wedi cael ei groeshoelio.

Llais 1: Nid dy fai di, ein bai ni i gyd. Mae pawb wedi syrthio’n fyr o safon Duw. Iesu ydy’r unig un sy wedi byw bywyd hollol bur a glân.
Llais 2: Dw i dal yn meddwl ei fod o’n newyddion ofnadwy. Dw i’n teimlo fel dweud sori wrth Iesu am y pethau drwg dw i wedi neud.
Llais 1: Dyna be mae Duw eisiau i ni wneud, dwedodd Iesu,  “Trowch gefn ar bechod, achos mae'r Un nefol yn dod i deyrnasu.”  Newyddion da sydd yn y Beibl nid newyddion drwg. Drwy gredu yn Iesu rydyn ni i gyd yn gallu cael perthynas iawn gyda Duw.
Llais 2: Felly mae’n bwysig ein bod ni’n dathlu’r Croeshoelio a’r atgyfodiad!

Llais 1: Ydy. Gwranda: [Lleisiau amrywiol]

· Mae beth sy'n cael ei ddweud mor wir, a dylai pawb ei gredu: Daeth y Meseia Iesu i'r byd i achub pechaduriaid.

· Ond mae Duw wedi maddau i ni, y pechaduriaid gwaetha, er mwyn i bawb weld amynedd di-ben-draw y Meseia Iesu! 
· Rydyn ni'n esiamplau perffaith o'r math o bobl fyddai'n dod i gredu ynddo ac yn derbyn bywyd tragwyddol. 
· Mae e'n haeddu ei anrhydeddu a'i foli am byth bythoedd! Fe ydy'r Brenin am byth! Fe ydy'r Duw anfarwol, anweledig! Fe ydy'r unig Dduw sy'n bod! Amen! 
Llais 2: Yr adeg yma o’r flwyddyn mae’n bwysig ein bod ni’n cofio geiriau’r angel yn y bedd gwag: Dydy e ddim yma; mae wedi dod yn ôl yn fyw!
Gweddïwn: Ein Tad, diolch i ti am Iesu Grist a’i ufudd-dod i ti. Diolch ei fod wedi bod yn fodlon cyflawni dy ewyllys Di, drwy gael ei groeshoelio ar Galfaria. Tra bod y milwyr yn gamblo i weld pwy fyddai'n cael ei ddillad, roedd Iesu’n gweddïo dros ei bobl. Diolch i ti am ei eiriau rhyfeddol: “Dad, maddau iddyn nhw. Dyn nhw ddim yn gwybod beth maen nhw'n ei wneud.” Diolch i ti am dy wahoddiad i dderbyn bywyd newydd, a hwnnw’n fywyd ar ei orau. Helpa ni i ddeall a derbyn y newyddion da eleni. Amen.
· Cân/ Emyn addas.

